
UUM ONLINE: KUALA LUMPUR - Universiti Utara Malaysia (UUM) terus memperkukuhkan sumbangannya dalam agenda pengurusan

dan pengurangan risiko bencana negara menerusi penglibatan tiga ahli akademik sebagai fasilitator dalam Pemukiman Strategik
RAKAN NADMA 2026 yang berlangsung dari 4 hingga 6 September 2026 di Tamu Hotel & Suites, Kuala Lumpur.

UUM diwakili oleh Dr. Chong Khai Lin, Dr. Amirulikhsan Zolkafli dan Gs. Dr. Nur Suhaili Mansor yang membawa kepakaran daripada
Institut Pengurusan Bencana (DMI) dan Pusat Pengajian Pengkomputeran (SOC), UUM.

Penglibatan merentas disiplin ini membolehkan UUM menyumbang perspektif pengurusan bencana, teknologi digital, sistem maklumat,
GIS, geospatial, logistik dan daya tahan dalam proses perancangan strategik RAKAN NADMA.

Program anjuran Agensi Pengurusan Bencana Negara (NADMA), Jabatan Perdana Menteri, itu menghimpunkan pemegang taruh
RAKAN NADMA untuk menilai kemajuan dan pembelajaran sejak pelan terdahulu, mengambil kira perubahan landskap pengurusan
bencana negara serta menentukan keutamaan bagi fasa pelaksanaan seterusnya.

Pemukiman ini turut menjadi platform untuk membangunkan Roadmap RAKAN NADMA 2026-2030 yang merangkumi keutamaan
strategik, inisiatif bersama, pembahagian peranan dan tindakan segera menuju 2030.

RAKAN NADMA merupakan platform kerjasama antara NADMA dengan badan bukan kerajaan (NGO), sektor korporat dan akademia
dalam aktiviti Pengurangan Risiko Bencana atau Disaster Risk Reduction (DRR) serta pengurusan bantuan bencana berasaskan
pendekatan whole-of-society.

Melalui pemukiman ini, peserta meneliti jurang pelaksanaan, menetapkan hala tuju kolektif dan mengenal pasti tindakan berimpak yang
memerlukan kerjasama rentas organisasi.

Dr. Amirulikhsan berkata, sebagai pakar rujuk, wakil UUM membantu memastikan perbincangan berlangsung secara tersusun, berfokus
dan berorientasikan hasil.

Menurutnya, antara proses utama yang dilaksanakan ialah Strategic Stocktake bagi menilai pencapaian, perkara yang masih belum



bergerak serta jurang strategi, pelaksanaan dan bukti, manakala sesi Academia / NGO / GDRN Action & Alignment Lab pula memberi
ruang kepada peserta mengenal pasti keupayaan sedia ada, bentuk sumbangan yang realistik serta mekanisme penyelarasan yang
diperlukan.

Perbincangan seterusnya memfokuskan pembentukan keutamaan strategik dan tindakan kolektif sehingga 2030. Dalam Roadmap Lab:
From Strategy to Action, peserta menggunakan pendekatan backcasting dengan menentukan hasil yang hendak dicapai pada 2030
sebelum mengenal pasti pencapaian penting bagi 2028-2029, tindakan yang perlu dimulakan pada 2026-2027, serta risiko,
kebergantungan, dan tindakan awal untuk 100 hari pertama.

Penglibatan DMI dan SOC dalam program ini mencerminkan kekuatan pendekatan multidisiplin universiti dalam menyokong
pengurusan bencana di negara ini. DMI menyediakan platform kepakaran khusus dalam pengurusan dan pengurangan risiko bencana,
SOC pula memperkukuh dimensi teknologi menerusi kepakaran dalam sistem maklumat, teknologi digital, GIS dan geospatial.

Penyertaan tiga wakil UUM sebagai pakar rujuk turut memperlihatkan peranan universiti sebagai rakan strategik kepada agensi
kerajaan, bukan sahaja melalui penyelidikan dan pembangunan ilmu tetapi juga menerusi sumbangan kepakaran secara langsung
dalam perancangan, pembuatan keputusan dan pembentukan tindakan kolektif.

Hasil pemukiman ini diharapkan dapat memperkukuh Roadmap RAKAN NADMA 2026—2030 serta menyokong kesiapsiagaan dan daya
tahan negara dalam menghadapi risiko bencana.

